
PROPOSTA GĦAL RAKKOMANDAZZJONI TAL-PARLAMENT EWROPEW LILL-
KUNSILL

dwar it-68 sessjoni tal-Assemblea Ġenerali tan-Nazzjonijiet Uniti
(2013/2034(INI))

Il-Parlament Ewropew,

– wara li kkunsidra t-Trattat dwar l-Unjoni Ewropea (TUE), b'mod partikolari l-Artikoli 21 
u 34 tiegħu,

– wara li kkunsidra l-proposta għal rakkomandazzjoni lill-Kunsill dwar it-68 sessjoni tal-
Assemblea Ġenerali tan-Nazzjonijiet Uniti (AĠNU) minn Alexander Graf Lambsdorff, 
f'isem il-Grupp ALDE (B7-0000/2013),

– wara li kkunsidra r-rakkomandazzjoni tiegħu lill-Kunsill tat-13 ta’ Ġunju 2012 dwar is-67 
Sessjoni tal-AĠNU1,

– wara li kkunsidra l-prijoritajiet tal-UE għas-67 Sessjoni tal-AĠNU, kif adottati mill-
Kunsill fit-23 ta’ Lulju 2012,

– wara li kkunsidra s-67 Sessjoni tal-AĠNU, b'mod partikolari r-riżoluzzjonijiet ta' dak il-
korp dwar "It-Trattat dwar il-Kummerċ tal-Armi"2, "Rieżami komprensiv tal-politika 
kwadriennali tal-attivitajiet operattivi għall-iżvilupp tas-sistema tan-Nazzjonijiet Uniti"3, 
"Libertà ta' reliġjon jew ta' twemmin"4, "Il-promozzjoni ta' ordni internazzjonali 
demokratiku u ekwitabbli"5, "Tisħiħ tal-kooperazzjoni internazzjonali fil-qasam tad-
drittijiet tal-bniedem"6, "L-istat tad-dritt fil-livelli nazzjonali u internazzjonali"7 u "In-nisa, 
id-diżarm, in-nonproliferazzjoni u l-kontroll tal-armi"8, 

– wara li kkunsidra r-riżoluzzjoni tal-AĠNU tat-3 ta’ Mejju 2011 dwar il-parteċipazzjoni 
tal-Unjoni Ewropea fix-xogħol tan-Nazzjonijiet Uniti9,

– wara li kkunsidra l-komunikazzjoni tal-Kummissjoni tal-2003 dwar ‘L-Unjoni Ewropea u 
n-Nazzjonijiet Uniti: l-Għażla tal-Multilateraliżmu’ (COM(2003)0526),

– wara li kkunsidra r-riżoluzzjoni tiegħu tas-7 ta' Lulju 2011 dwar il-politiki esterni tal-UE 

                                               
1 Testi adottati, P7_ TA(2012)0240.
2 Ir-Riżoluzzjoni A/RES/67/234 tal-Assemblea Ġenerali tan-NU.
3 Ir-Riżoluzzjoni A/RES/67/226 tal-Assemblea Ġenerali tan-NU.
4 Ir-Riżoluzzjoni A/RES/67/179 tal-Assemblea Ġenerali tan-NU.
5 Ir-Riżoluzzjoni A/RES/67/175 tal-Assemblea Ġenerali tan-NU.
6 Ir-Riżoluzzjoni A/RES/67/169 tal-Assemblea Ġenerali tan-NU.
7 Ir-Riżoluzzjoni A/RES/67/97 tal-Assemblea Ġenerali tan-NU.

8 Ir-Riżoluzzjoni A/RES/67/48 tal-Assemblea Ġenerali tan-NU.
9 Ir-Riżoluzzjoni A/RES/65/276 tal-Assemblea Ġenerali tan-NU.

favur id-demokratizzazzjoni1,

– wara li kkunsidra r-rapport tad-delegazzjoni konġunta tal-Kumitat għall-Affarijiet 
Barranin u s-Sottokumitat għad-Drittijiet tal-Bniedem lis-67 sessjoni tal-Assemblea 
Ġenerali tan-NU, bid-data tat-28 u d-29 ta’ Ottubru 2012,

– wara li kkunsidra l-Artikoli 121(3) u 97 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin u l-opinjoni tal-Kumitat 
għall-Iżvilupp (A7-0000/2013),

A. billi hemm ħtieġa dejjem tikber għal regoli u mekkaniżmi deċiżjonali komuni sabiex, 
b'mod konġunt, jiġu indirizzati l-isidi globali emerġenti;

B. billi l-frammentazzjoni tat-tfassil politiku fil-livell globali, flimkien ma' proliferazzjoni ta' 
forums internazzjonali u transnazzjonali, qed joħolqu kumplessitajiet ġodda fir-
relazzjonijiet internazzjonali;

C. billi l-UE impenjat ruħha favur multilateraliżmu effikaċi, b'NU b'saħħitha fil-qalba tiegħu; 
billi n-NU qiegħda fiċ-ċentru tal-governanza globali;

D. billi sħubija soda u stabbli bejn l-UE u n-NU hi fundamentali għax-xogħol tan-NU taħt it-
tliet pilastri – paċi u sigurtà, drittijiet tal-bniedem u żvilupp – u hi wkoll strumentali għar-
rwol tal-UE bħala attur globali;

E. billi r-rispett, il-promozzjoni u s-salvagwardja tal-universalità u l-indiviżibilità tad-
drittijiet tal-bniedem huma pedamenti tal-azzjoni tal-UE fix-xena internazzjonali; billi l-
istat tad-dritt hu pilastru tal-paċi sostenibbli, li jiggarantixxi d-drittijiet tal-bniedem u l-
libertajiet fundamentali;

1. Jindirizza lill-Kunsill ir-rakkomandazzjonijiet li ġejjin:

L-UE bħala attur globali

(a) li jiġu żgurati l-koerenza u l-viżibilità tal-UE bħala attur globali fin-NU; li tissaħħaħ il-
kapaċità tal-UE li taġixxi b'mod rapidu u komprensiv fl-arena globali u li tipprovdi 
riżultati b'mod ikkoordinat u f'waqtu;

(b) li jiġi promoss multilateraliżmu effikaċi permezz tat-tisħiħ tar-rappreżentanza, tat-
trasparenza, tal-obbligu li tagħti rendikont, tal-effiċjenza u tal-effikaċja tan-NU, bil-
għan li jittejjeb ir-rendiment tagħha fuq il-post;

(c) li jkun hemm involviment aktar attiv ma' sħab strateġiċi u sħab bilaterali u 
multilaterali oħrajn għall-promozzjoni ta' soluzzjonijiet effikaċi għall-problemi fejn ir-
riżultati jistgħu jaslu biss permezz ta' sforzi kollettivi;

L-UE u l-governanza globali

                                               
1 Testi adottati, P7_ TA(2011)0334.

(d) li tissaħħaħ il-kooperazzjoni mas-sħab biex in-NU ssir organizzazzjoni aktar effikaċi u 
magħquda għas-seklu XXI;

(e) li jingħata appoġġ għal riforma komprensiva u kunsenswali tal-Kunsill tas-Sigurtà tan-
Nazzjonijiet Uniti (KSNU); li jinsaħaq il-fatt li siġġu għall-UE f’KSNU estiż jibqa’ 
għan ċentrali u fuq żmien twil tal-UE; li jkun hemm promozzjoni ulterjuri tat-
trasparenza u koordinament aħjar tal-politiki u l-pożizzjonijiet bejn il-membri tal-UE 
tal-KSNU;

(f) li jsiru sforzi biex jissaħħu r-rwol u l-awtorità tal-AĠNU; li tingħata għajnuna biex l-
AĠNU tingħata vitalità ġdida u tiżdied l-effiċjenza tagħha;

(g) li jitrawwem involviment aktar istituzzjonalizzat tal-partijiet interessati l-oħra (ir-
rappreżentanti tas-soċjetà ċivili, is-settur akkademiku) fix-xogħol tal-AĠNU; li 
tissaħħaħ is-sistema tan-NU billi l-ġabra ta' kapaċità esperta ċivili tiġi estiża u 
approfondita;

Il-paċi u s-sigurtà

(h) li tiġi promossa l-inkorporazzjoni ta' perspettiva ta' bini ta' paċi fl-operazzjonijiet 
għaż-żamma tal-paċi u li jissaħħaħ koordinament eqreb bejn l-operazzjonijiet għaż-
żamma tal-paċi u t-Timijiet tal-Pajjiżi tan-NU u l-atturi fil-qasam tal-iżvilupp;

(i) li jkun hemm kooperazzjoni għat-tisħiħ tar-rwol tal-organizzazzjonijiet reġjonali fiż-
żamma tal-paċi, fil-prevenzjoni ta' konflitti, fil-ġestjoni ta' kriżijiet ċivili u militari u 
fir-riżoluzzjoni ta' konflitti; li jitrawmu missjonijiet ta' valutazzjoni u interazzjonijiet 
konġunti mill-Unjoni Afrikana u l-UE fil-pajjiżi li jkunu f'sitwazzjoni ta' wara konflitt;

(j) li ssir ħidma mas-sħab biex jiġi żgurat li l-kunċett tar-responsabilità ta' protezzjoni 
(R2P) jiffoka fuq il-prevenzjoni, il-protezzjoni u r-rikostruzzjoni wara konflitt; li l-
istati jiġu megħjuna fil-kapaċitajiet ta' kostruzzjoni għal dan il-għan;

(k) li jsir appell lill-partijiet kollha f'konflitt armat biex jirrispettaw kompletament l-
obbligi tagħhom, inklużi l-iżgurar ta' spazju umanitarju u l-garanzija ta' aċċess għall-
assistenza umanitarja lil min hu fil-bżonn; li jitkomplew l-isforzi għat-titjib tal-
protezzjoni taċ-ċivili fuq il-post;

(l) li jkun hemm kooperazzjoni mas-sħab multilaterali u bilaterali favur iż-żieda ta' 
pressjoni aktar robusta u effikaċi sabiex il-vjolenza fis-Sirja tintemm minnufih; li, 
flimkien mas-sħab, speċjalment l-Istati Uniti, it-Turkija u l-Lega ta' Stati Għarab, jiġu 
esplorati l-alternattivi kollha fir-rigward tal-implimentazzjoni tal-prinċipju R2P għall-
assistenza tal-poplu Sirjan u biex jintemm it-tixrid ta' demm; li titqiegħed pressjoni fuq 
il-gvern Sirjan biex jippermetti forniment ta' malajr tal-assistenza umanitarja u aċċess 
sħiħ għall-organizzazzjonijiet umanitarji;

(m)li jinżamm l-appoġġ għall-isforzi tar-reġjun u tal-komunità internazzjonali favur l-
integrità territorjali tal-Mali u s-sigurtà tal-popolazzjoni tal-pajjiż, bi qbil mar-
riżoluzzjonijiet rilevanti tal-KSNU; li l-azzjonijiet tagħha jiġu kkoordinati mill-qrib 
mas-sħab reġjonali u internazzjonali, inklużi l-Unjoni Afrikana u l-ECOWAS; li 

jingħata taħriġ militari lill-forzi armati ta' Mali fi ħdan l-EUTM Mali u li jitkompla l-
forniment ta' assistenza lill-MISMA (Mission Internationale de Soutien au Mali); li 
tiġi enfasizzata l-importanza taż-żamma tal-istabilità fir-reġjun tas-Saħel u tal-
prevenzjoni ta' impatt negattiv fuq l-istabilità tal-pajjiżi ġirien ta' Mali;

(n) li ssir ħidma mill-qrib mas-sħab lejn il-ksib ta' Trattat dwar il-Kummerċ tal-Armi li 
jistabbilixxi l-ogħla standards komuni għar-regolamentazzjoni tal-kummerċ 
internazzjonali fl-armi u għall-ġlieda kontra t-traffikar illegali, biex b'hekk titnaqqas it-
tbatija tal-bniedem u jittejbu l-paċi u s-sigurtà internazzjonali;

Id-drittijiet tal-bniedem, l-istat tad-dritt 

(o) li jissaħħu l-isforzi internazzjonali bl-għan li jiġi żgurat li d-drittijiet tal-bniedem 
kollha miftehma taħt il-konvenzjonijiet tan-NU jitqiesu bħala universali, indiviżibbli, 
interdipendenti u interrelatati; li tiġi promossa l-integrazzjoni tad-drittijiet tal-bniedem 
f'kull aspett tal-ħidma tan-NU;

(p) li jsiru tentattivi biex jissaħħaħ il-proċess tal-Eżami Perjodiku Universali (EPU) 
permezz tal-inkorporazzjoni ta' rakkomandazzjonijiet fi djalogi bilaterali u 
multilaterali mal-istati membri tan-NU; li jiġi ffaċilitat ambjent li jippermetti lill-
organizzazzjonijiet mhux governattivi jipprovdu l-kontribut tagħhom fid-diversi stadju 
tal-EPU;

(q) li jiġu miġġielda l-intolleranza, l-isterjotipar negattiv, l-istigmatizzazzjoni, id-
diskriminazzjoni u l-inċitament għall-vjolenza; li tiġi rikonoxxuta bi tħassib kbir il-
vjolenza li qed tikber kontra l-membri ta' komunitajiet reliġjużi u ta' tip ieħor f'bosta 
nħawi tad-dinja;

(r) li jiġi promoss l-impenn favur ordni internazzjonali bbażat fuq l-istat tad-dritt li hu 
essenzjali għall-koeżistenza paċifika tal-istati kif ukoll għall-bini ta' stati aktar 
reżiljenti u paċi sostenibbli; li jissaħħaħ ir-rispett għall-istat tad-dritt bħala objettiv tal-
politika barranija tal-UE;

(s) li jissaħħaħ l-appoġġ għall-istati, fuq talba tagħhom, fl-implimentazzjoni domestika 
tal-obbligi internazzjonali rispettivi tagħhom permezz ta' assistenza teknika msaħħa, 
kif ukoll tal-bini tal-istituzzjonijiet u tat-tisħiħ tal-kapaċitajiet;

(t) li jingħata segwitu għar-rakkomandazzjonijiet tad-dikjarazzjoni politika adottata fil-
Laqgħa ta' Livell Għoli dwar l-Istat tad-Dritt f'Settembru 2012; li jingħata appoġġ 
għall-istabbiliment ta' punt fokali globali konġunt għall-istat tad-dritt; li jingħata 
appoġġ sħiħ għar-rwol tal-Grupp għall-Koordinament u r-Riżorsi fil-qasam tal-Istat 
tad-Dritt fil-koordinament u l-koerenza fuq livell ġenerali, anke sabiex tiġi evitata l-
frammentazzjoni bejn is-servizzi (id-Dipartiment għall-Affarijiet Politiċi, il-Programm 
ta' Żvilupp tan-NU, eċċ.);

L-iżvilupp sostenibbli

(u) li jingħata kontribut għat-tisħiħ tal-koerenza politika fl-iżvilupp u għat-titjib tal-
effikaċja tal-għajnuna għall-iżvilupp, minħabba li dawn jibqgħu kwistjonijiet kruċjali 

għall-ksib tal-Għanijiet ta' Żvilupp tal-Millennju;

(v) li ssir ħidma favur l-implimentazzjoni sħiħa tal-eżitu tal-Konferenza Rio+20, inter alia
permezz tal-promozzjoni tal-iżvilupp sostenibbli bħala l-prinċipju ta' gwida għall-
iżvilupp globali fuq żmien twil;

(w)li jkun hemm kooperazzjoni biex il-Forum Politiku ta' Livell Għoli għall-Iżvilupp 
Sostenibbli jsir operattiv fiż-żmien ippjanat sabiex jikkoordina l-monitoraġġ u l-
valutazzjoni li qed isiru tal-progress lejn l-għanijiet;

(x) li ssir ħidma favur l-Aġenda tal-Għanijiet ta' Żvilupp tal-Millennju għal wara l-2015 
b'mod koerenti u kkoordinat; li jiġi nnegozjat sett wieħed ta' għanijiet għall-iżvilupp 
sostenibbli li jkollhom ambitu globali u li jkunu orjentati lejn l-azzjoni, jistgħu jitkejlu, 
limitati biż-żmien u faċli biex jiġu kkomunikati; li l-mira tiġi ffukata fuq għanijiet li 
jinkorporaw is-sostenibilità, l-ekwità u l-governanza;

Il-kooperazzjoni globali bejn parlamenti

(y) li tiġi promossa interazzjoni dwar kwistjonijiet globali bejn gvernijiet u parlamenti; li 
tissaħħaħ il-governanza globali u li tiġi prevista aktar parteċipazzjoni pubblika u 
parlamentari fl-attivitajiet tan-NU;

°
°      °

2. Jagħti istruzzjonijiet lill-President tiegħu sabiex jgħaddi din ir-rakkomandazzjoni lill-
Kunsill, lir-RGħ/VP, u, għal skopijiet ta’ informazzjoni, lill-Kummissjoni.


